
Xalq qəzeti14 noyabr 2025-ci il, cümə4 SİYASƏT

Azərbaycan dövləti üçün xari-
ci siyasət kimi, daxili siyasət də son 
dərəcə önəmlidir. Bunu Prezident 
İlham Əliyevin noyabrın 12-də Nax-
çıvanda Prezidentin yeni səlahiyyətli 
nümayəndəsini və bir sıra rayonların 
icra hakimiyyətlərinə təyin olunan 
başçıları qəbul edərkən bildirdiyi 
fikirlər də təsdiqləyir. Deməli, ölkə-
mizin daxilindəki mənzərə xarici si-
yasətdəki uğur paradiqmasına adek-
vatlılığını qorumalıdır. Yəni heç bir 
halda imkan verilə bilməz ki, Cənu-
bi Qafqazın lider dövlətinin nüfuzu 
daxildəki hansısa məmurun şəxsi he-
gemoniyasının əsirinə çevrilsin. 

Dövlətimizin başçısının ifadə etdiyi 
kimi, bu gün Azərbaycanın bölgələri can-
lanmaqdadır. Ancaq bu, yetərli deyil. Çünki 
rayon, qəsəbə və kəndlərimiz təkcə canlan-
mamalı, eyni zamanda, ən yüksək standart-
lara cavab verməlidirlər: “Son illər ərzində 
aparılmış işlər nəticəsində bölgələrin can-
lanmasını hər bir Azərbaycan vətəndaşı əya-
ni şəkildə görür. Doqquz beynəlxalq hava 
limanı, yenilənmiş, təmir edilmiş və yeni 
çəkilmiş dəmir yolları, magistral avtomobil 
yolları, elektrik infrastrukturu, suvarma ilə 
bağlı, içməli su ilə bağlı olan layihələr, qaz-
laşdırma. Yəni, bütün bu işləri biz son illər 
ərzində görmüşük ki, insanlar daha yaxşı 
yaşasınlar”. 

Deməli, subyektiv yanaşma, fərdi plan-
da meydana çıxan xarakter görülmüş işlərə, 
əldə edilmiş nailiyyətlərə zərər vurmama-
lıdır. Prezident İlham Əliyevin noyabrın 
12-də vəzifəyə yeni təyin olunmuş şəxslərə 
verdiyi başlıca mesajlardan biri də bu idi. 
Bəs onlar necə işləməlidirlər, dövlətimizin 
başçısının buna dair yol xəritəsi mahiyyə-
ti daşıyan konkret göstərişi var: “İnsanlara 
diqqət göstərmək, onların qayğıları ilə yaşa-
maq, daim onların arasında olmaq lazımdır. 
Bütün kəndləri bir-bir gəzib orada - kəndlər-
də insanlarla təmasda olmaq. Yəni, mənim 
tələblərim bundan ibarətdir. Hər təyinatda 
icra başçısı olsun, digər rəhbər şəxs olsun, 
mənim təlimatlarım bundan ibarətdir”. 

Əlbəttə, zaman-zaman işinin öhdəsin-
dən gələ bilməyən, müxtəlif yollarla şəxsi 
mənfəət hərisliyini ödəmək istəyən vəzifə-
lilər olub. Belələrinin yarıtmaz fəaliyyəti 
nəticəsində narazılıqları da eşitmiş və gör-
müşük. Onlar dövlət başçısının etimadını 
əməli iş müstəvisində dəyərləndirməyən-
lərdir. Prezident İlham Əliyevin isə durumu 
təsvir etməsindəki çalarlar məxsusidir. Bu o 
deməkdir ki, ölkəmizin lideri vəzifəyə təyin 

olunmuş hər bir şəxsin hərəkət və davranı-
şından, fəaliyyətindən, yaxud fəaliyyətsizli-
yindən xəbərdardır. “Amma əfsuslar olsun 
ki, yenə də deyirəm, göstərdiyim etimada 
rəğmən bəzi məmurlar bu göstərişləri ye-
rinə yetirmək əvəzinə, ancaq öz ciblərini 
güdərək qanunsuz varlanmaya üstünlük 
verirlər. Əminəm ki, bu yüksək etimadı siz 
öz işinizlə doğruldacaqsınız”, - deyən Prezi-
dent İlham Əliyevin fikirləri, əslində, təkcə 
yeni vəzifəyə təyin olunmuş şəxslərə deyil, 
eyni zamanda, hazırda məsul vəzifə tutanla-
ra ciddi siqnal olmalıdır.

Bəli, məmurların əsas vəzifəsi xalqa 
xidmətdir. Söhbət qüsursuz xidmətdən ge-
dir. Bunun başlıca meyarı isə dövlət başçısı-
nın bütün tapşırıqlarını vaxtında və vicdanla 
yerinə yetirməkdir. Elə səviyyədə yerinə ye-
tirmək ki, irad, yaxud iradlar olmasın: “Mən 
hər dəfə bölgələrə rəhbər vəzifələrə şəxsləri 
təyin edəndə verdiyim tapşırıqlar onlar üçün 
əsas iş prinsipləri olmalıdır – ilk növbədə, 
xalqa xidmət etmək, xalqla bir yerdə olmaq. 
Rəhbər vəzifədə çalışan hər bir şəxs, hər 

bir məmur təvazökar olmalıdır. Həyatda, 
məişətdə özü, onun yaxın qohumları özlə-
rini elə aparmalıdırlar ki, bizim ümumi işi-
mizə heç bir irad tutulmasın”.

Beləliklə, məmurlar, yeni vəzifəyə tə-
yin olunmuş şəxslər dövlətimizin başçısının 
tapşırıqlarını o səviyyədə icra etməlidirlər 
ki, yerlərdə həm görülmüş işlərə zərər gəl-
məsin, həm də insanlara həssas münasibət 
olsun. Əlbəttə, həssas münasibətin ən böyük 
göstəricisi bir yandan qoyulmuş tapşırıqları 
düzgün icra etməkdirsə, digər tərəfdən şəxsi 
xarakter amili də ön plandadır. 

Prezident dövlət idarəçiliyindəki vəziy-
yətin neqativ təzahürləri barədə də məlu-
matlıdır. Ona görə verdiyi tapşırıqlar, eyni 
zamanda, xəbərdarlıq mahiyyəti daşımaqda-
dır: “Əfsuslar olsun ki, bəzi hallarda məmur-
lar özlərini cəmiyyətdə düzgün apara bilmir-
lər, ifrat dərəcədə təkəbbürlülük göstərirlər, 
özlərini hamıdan üstün tutmağa çalışırlar və 
beləliklə, həm öz nüfuzlarını itirirlər, eyni 
zamanda, dövlətimizə, dövlətin siyasətinə 
də ləkə vurmuş olurlar. Bununla bərabər, 

bəzi hallarda korrupsiyaya, rüşvətxorluğa 
düçar olurlar. Azərbaycan ictimaiyyəti yaxşı 
bilir ki, əyri yola gedən hər bir dövlət mə-
muru nəticədə məhkəmə, qanun qarşısında 
cavab verməli olur və belə hallar əfsuslar 
olsun ki, bu gün də var”. 

“Kadr islahatları labüddür, bu, qaçıl-
mazdır. Çünki mən bunu demişəm, biz 
XXI əsrdə köhnə təfəkkürlə uğurlara imza 
ata bilmərik. Əlbəttə, yeni, savadlı, bilikli, 
müasir kadrlar, ilk növbədə, Vətənə bağlı ol-
malıdırlar, hər hansı bir xarici təsirdən azad 
olmalıdırlar və vətənpərvər olmalıdırlar ki, 
Vətənin inkişafı üçün öz səylərini göstərə 
bilsinlər”. Bu fikirləri Prezident İlham 
 Əliyev 2019-cu il oktyabrın 23-də Mikayıl 
Cabbarovu iqtisadiyyat naziri vəzifəsinə 
təyin olunması ilə əlaqədar qəbul edərkən 
bildirmişdi. 

Dövlətimizin başçısı həmin ilin dekab-
rında yerli mediaya müsahibəsində də kadr 
islahatlarının zəruriliyinə dair düşüncələrini 
bölüşmüş və daha dərin mətləblərdən söz 
açmışdı: “Kadr və struktur islahatları, əslin-

də, bir-birini tamamlayan islahatlardır. Bu, 
ümumi islahatlar siyasətinin təzahürüdür. İs-
lahatlar müxtəlif dövrlərdə, müxtəlif temp-
lə və səmərə ilə həyata keçirilib. Keçənilki 
prezident seçkilərindən sonra mənim andiç-
mə mərasimimdəki çıxışımda islahatların 
yeni mərhələsi elan edildi və biz bu islahat-
ları ardıcıl şəkildə reallaşdırmağa başladıq, 
o cümlədən kadr islahatları ilə bağlı olan 
məsələlər öz həllini tapdı. Yeni hökumətdə 
müasir dünyagörüşünə malik olan gənc, eyni 
zamanda, təcrübəli kadrlar təmsil olundular 
və biz onların rəhbərlik etdikləri sahələrdə 
islahatların artıq yaxşı nəticələrini görməyə 
başladıq. Builki sosial-iqtisadi göstəricilərin 
artımı onu göstərir ki, Prezident tərəfindən 
verilən tapşırıqlar yerinə yetirilir”.

Əlbəttə, Prezident İlham Əliyevin kadr 
islahatlarına dair digər fikir və düşüncələri 
də var. Ancaq hazırda diqqət çəkən meyil 
idarəçilik üçün seçilmiş kadrların özlərinin 
kadr seçiminə nə dərəcədə həssas yanaş-
malarıdır. Dövlətimizin başçısının noyabrın 
12-dəki qəbul zamanı dilə gətirdiyi başlıca 
məqamlardan biri budur. Ölkəmizin lideri 
mövzuya baxışını əsaslandırarkən cəmiyyət-
də artıq formalaşmış olan mühüm stereotipə 
diqqət çəkərək, insanların heç bir qanunsuz 
hərəkətin nəticəsiz qalmayacağına inamının 
olduğunu qabardıb: “Ona görə sizdən tələ-
bim, eyni zamanda, xoşagəlməz hallara qar-
şı ciddi mübarizə aparmaq, kadr siyasətində 
etibarlı, peşəkar və mənəvi cəhətdən təmiz 
kadrları seçmək, rəhbərlik edəcəyiniz böl-
gələrdə öz işinizlə mənim seçimimin düz-
gün olduğunu sübut etməkdir. Əks təqdirdə, 
əlbəttə ki, lazımi ölçülər götürüləcək”.

Prezident İlham Əliyevin də açıqladığı 
kimi, kadr və struktur islahatlarının başlıca 
hədəfi sosial ədalətdir. Sosial ədalətə nail 
olmaq, habelə onu qorumaq hər bir məmu-
run ümdə vəzifəsidir. “Hər bir bölgədə, hər 
bir kənddə insanlar görməlidir və bilməlidir 
ki, ədalət hər zaman üstünlük təşkil edir”, - 
deyən dövlətimizin başçısı yeni təyin etdiyi 
şəxslər qarşısında yerlərdə mövcud olan, 
insanları narahat edən məsələlərin həlli tap-
şırığını qoyduğunu da vurğulayıb. Deməli, 
qalır tapşırıqları düzgün və qüsursuz şəkil-
də icra etmək. Elə icra etmək ki, insanlarda, 
vətəndaşlarda Azərbaycan dövlətinin ədalə-
tinə olan inam hissi sarsılmasın. İnam isə 
son dərəcə önəmlidir. Nəzərə alaq ki, vətən-
daş inamı hər bir dövləti ayaqda saxlayan, 
ən əsası beynəlxalq arenada da güclü tutan 
son dərəcə müstəsna amildir.

Prezidentin ədalət tələbi: Kadrlar etimadı doğrultmalıdır!

Geosiyasi strategiya və yeni diplomatik tələblər
Azərbaycan Prezidenti İlham Əliyevin “Donald Tramp prezident seçilən-

dən sonra Azərbaycan–ABŞ münasibətləri yeni mərhələyə keçib” bəyanatı-
nın arxasında beynəlxalq münasibətlər sistemində dəyişən geosiyasi düzən, 
Ağ Evin Cənubi Qafqaza baxışındakı transformasiya və Azərbaycanın çox-
vektorlu diplomatiyasının yetişmiş mərhələsi dayanır.

Azərbaycan–ABŞ münasibətləri tarixən 
dalğavari inkişaf edib: 1990-cı illərin əvvəl-
lərində formalaşan, bəzən soyuqluq, bəzən 
yaxınlaşma mərhələləri ilə müşayiət olunan 
bu münasibətlər yeni məzmun kəsb etməyə 
başladı. Donald Tramp administrasiyası 
dövründə baş verən dəyişikliklər münasi-
bətlərin xarakterini ideoloji təsirdən çıxara-

raq praqmatik maraqların sintezinə yönəlt-
di. Əgər əvvəlki onilliklərdə ABŞ Cənubi 
Qafqaza daha çox demokratiya, insan haq-
ları və siyasi islahat prizmasından baxırdısa, 
Tramp dövründə bu yanaşma tədricən iqti-
sadi və təhlükəsizlik əsaslı realizmə keçdi. 
Dəyişiklik təkcə ABŞ siyasətinin təzahürü 
deyildi. Azərbaycan artıq həmin dövrdə re-
gionun aparıcı enerji, təhlükəsizlik və nəq-
liyyat mərkəzinə çevrilmişdi. Bakı balanslı 
və proaktiv diplomatiya ilə Qərb və Şərq, 
Rusiya və ABŞ, region və qlobal aktorlar 
arasında sabit körpü rolunu möhkəmləndi-
rirdi. Belə bir reallıqda Vaşinqtonun Bakı ilə 
münasibətlərə baxışı obyektiv şəkildə dəyiş-
di: Azərbaycan sabitlik və əməkdaşlıq üçün 
zəruri tərəfdaşa çevrildi.

Mərhələnin “yeni” adlandırılması, əs-
lində, siyasi kursun dəyişməsi ilə deyil, 
keyfiyyətcə fərqli strateji bərabərlik mode-
linin formalaşması ilə bağlıdır. Əgər 1990-
cı illərin ortalarında Bakı ilə Vaşinqton ara-
sında əsas körpü enerji diplomatiyası idisə, 
Tramp dövründə bu münasibətlər artıq 
təhlükəsizlik, regional sabitlik və çoxtərəÀi 
əməkdaşlıq aspektləri ilə zənginləşdi. Azər-
baycanın artan geosiyasi çəkisi, enerji dəh-
lizlərindəki rolu və balanslaşdırılmış xarici 
siyasəti ABŞ üçün regiondakı strateji balan-

sın saxlanması baxımından əvəzolunmaz 
amilə çevrildi.


 
 

Azərbaycan–ABŞ münasibətlərinin 

bugünkü dinamikasını anlamaq üçün bu 
əlaqələrin başlanğıc mərhələsinə qayıtmaq 
vacibdir. 1991-ci ildə müstəqilliyini yenidən 
bərpa etmiş Azərbaycan beynəlxalq sistem-
də hələ formalaşmamış statusa malik idi. 
Məhz bu dövrdə ABŞ-ın Azərbaycan siyasə-
ti ziddiyyətli və birmənalı olmayan xəttlə 
xarakterizə olunurdu. Vaşinqton postsovet 
məkanında demokratik keçidi dəstəklədiyi-
ni bəyan etsə də, konkret addımlar regionun 
real geosiyasi balansına uyğun gəlmirdi. 
Bunun ən bariz nümunəsi 1992-ci ildə qə-
bul edilmiş “Azadlığa Dəstək Aktı”na əlavə 
kimi daxil edilən 907-ci düzəliş idi.

907-ci düzəliş mahiyyətcə ABŞ hö-
kumətinə postsovet ölkələrinə yardım 
göstərməyi nəzərdə tutan qanunun məhz 
Azərbaycana tətbiqini qadağan edirdi. )or-
mal əsas kimi Azərbaycanın “Ermənistana 
qarşı blokada və güc tətbiq etməsi” iddiası 
göstərilirdi. Amma bu hüquqi qərarın arxa-
sında o dövrün ABŞ Konqresində güclü 
erməni diasporunun təsiri və regiondakı ge-
osiyasi qütbləşməyə əsaslanan maraqlar da-
yanırdı. 907-ci düzəliş, faktiki olaraq, Azər-
baycanın müstəqilliyinin ilk illərində Qərb 
ilə institusional əməkdaşlıq imkanlarını 
məhdudlaşdırdı və ABŞ–Azərbaycan müna-
sibətlərinin psixoloji təməlinə uzunmüddətli 
etimad problemi yerləşdirdi. 

Amma, eyni zamanda, bu hadisə Azər-
baycan üçün mühüm siyasi dərs oldu. Bakı 
xarici siyasətdə emosional reaksiyalar-
dan uzaq duraraq, rasional maraq əsasında 
çoxvektorlu yanaşmanı formalaşdırmağa 
başladı. 1994-cü ildə imzalanmış “Əsrin 
müqaviləsi” bu yeni strategiyanın konkret 
təzahürü idi: ABŞ şirkətləri �xüsusən “Amo-
co”, “Unocal”, “Pennzoil”� Xəzər hövzə-
sinin enerji resurslarında iştirak etməklə, 
Vaşinqtonun iqtisadi maraqlarını regiona 
qaytardı.

Beləliklə, paradoksal situasiya yarandı: 
bir tərəfdən, ABŞ-ın siyasi məhdudiyyətlə-
ri davam edirdi� digər tərəfdən, iqtisadi və 
enerji sahəsində əməkdaşlıq dərinləşirdi. 
907-ci düzəlişin simvolik yükü uzun illər 
münasibətlərin üzərində qaldı. O, həm də 
ABŞ-ın region siyasətindəki ikili standart-
ların göstəricisi kimi qəbul olundu. Yalnız 

2002-ci ildə, 11 Sentyabr hadisələrindən 
sonra ABŞ-ın terrora qarşı qlobal mübarizə 
çərçivəsində Azərbaycanla əməkdaşlığın 
vacibliyini anlaması bu düzəlişin faktiki tət-
biqini dayandırdı.

Tarixi retrospektdə bu qərar həm də 
Azərbaycanın gələcək diplomatik davranı-
şını müəyyənləşdirdi. Bakı başa düşdü ki, 
beynəlxalq münasibətlərdə ədalət deyil, ma-
raqlar sistemi işləyir. Elə buna görə də Azər-
baycan 2000-ci illərdən etibarən öz xarici 
siyasətini “balanslaşdırılmış realizm” üzə-
rində qurdu: bir tərəfdən Qərblə əməkdaşlıq, 
digər tərəfdən isə region gücləri ilə qarşılıqlı 
asılılıq siyasəti. 907-ci düzəlişin siyasi yükü 
bu gün artıq tarixi sənəd kimi qalır, amma 
onun yaratdığı təcrübə müasir Azərbaycan 
diplomatiyasının formalaşmasında dərin 
iz buraxıb. Prezident İlham Əliyevin “yeni 
mərhələ” ifadəsini işlədərkən vurğuladığı 
məhz bu təcrübənin aşılması, tarixi ədalət-
sizliyin yerini bərabərhüquqlu tərəfdaşlığın 
almasıdır.


 
 

2024-cü ildə Donald Trampın yenidən 

ABŞ prezidenti seçilməsi beynəlxalq müna-
sibətlər sistemində yeni realist istiqamətin 
möhkəmlənməsi baxımından dönüş nöqtəsi 
oldu. Onun ilk administrasiyası dövründə 
ABŞ xarici siyasətində “Amerika maraqları 
hər şeydən öncə” prinsipi dominant idi, la-
kin ikinci dönəmdə bu siyasət daha sistemli 
və məqsədyönlü formaya keçdi. Əgər əv-
vəlki mərhələdə Tramp qlobal öhdəliklərin 
azaldılmasına və ABŞ-ın xarici müdaxilələ-
rinin minimuma endirilməsinə üstünlük 
verirdisə, 2024-cü ildən sonra bu yanaşma 

qarşılıqlı fayda və bərabərhüquqlu tərəfdaş-
lıq üzərində qurulmağa başladı. Məhz bu 
kontekstdə Azərbaycan–ABŞ münasibətlə-
ri ikinci nəfəsini aldı. Cənubi Qafqaz artıq 
Vaşinqton üçün Avrasiya güc balansının 
formalaşdığı əsas məkana çevrilmişdi. Çin 
və Rusiya arasında rəqabətin dərinləşdiyi, 
Avropa İttifaqının enerji təhlükəsizliyi baxı-
mından daha çox “alternativ marşrutlara” 
yönəldiyi bir mərhələdə Bakı Vaşinqtonun 
regional siyasətində strateji tərəfdaş statu-
sunu praktik məzmunla doldurmağa başladı.

Tramp administrasiyası üçün Azər-
baycan həm sabitlik amili, həm də Cənubi 
Qafqazda praqmatik siyasətin nümunəsi idi. 
2020-ci il müharibəsindən sonra regionda 
yaranan yeni geosiyasi reallıqlar ABŞ-ın 
maraq xəritəsini dəyişdirdi. Vaşinqton bu 
dəfə birbaşa vasitəçilikdən çox, “sabitləşdi-
rici təsir mexanizmləri” vasitəsilə proseslərə 
təsir etməyə üstünlük verdi. Həmin model 
Azərbaycana öz balanslı və çoxvektorlu 
diplomatiyasını daha rahat şəkildə həyata 
keçirməyə imkan yaratdı. Bakı nə Moskva 
ilə, nə də Qərb strukturları ilə münasibətləri 
ziddiyyətə gətirmədən, hər iki istiqamətdə 
əməkdaşlığı dərinləşdirdi.

Tramp administrasiyası dövründə mü-
nasibətlərin yeni dinamikası xüsusilə enerji 
və texnoloji əməkdaşlıq sahəsində özünü 
göstərdi. ABŞ şirkətləri Azərbaycanın bər-
pa-olunan enerji layihələrində – xüsusilə 
Xəzər dənizində külək enerjisi və yaşıl hid-
rogen təşəbbüslərində – daha aktiv şəkildə 
iştirak etməyə başladılar. Bununla yanaşı, 
rəqəmsal infrastruktur, kibertəhlükəsizlik və 
süni intellekt kimi istiqamətlərdə əməkdaşlıq 

diplomatik əlaqələrə yeni strateji məna verdi.

 
 


2020-ci il müharibəsindən sonra Cənubi 
Qafqazda yaranan yeni status-kvo uzun il-
lərdən bəri davam edən geosiyasi tənasübü 
köklü şəkildə dəyişdi. Ermənistanın işğal 
siyasətinə son qoyulması və regionda yeni 
nəqliyyat-kommunikasiya dəhlizlərinin 
gündəmə gəlməsi təkcə regional tarazlığa 
deyil, həm də qlobal aktorların maraqlar xə-
ritəsinə təsir göstərdi. 

Vaşinqton xüsusilə 2024-cü ildən sonra 
Cənubi Qafqazda məhz bu praqmatik xətti 
seçdi. ABŞ artıq regionda “tənzimləyici” 
deyil, “təmas yaradan” aktor rolunda çıxış 
etməyə başladı. Bu modelin ən bariz təza-
hürü 8 avqustda Vaşinqtonda Azərbaycan 
və Ermənistan sülh sazişinin paraÀanması 
idi. Prezident İlham Əliyevin həmin razı-
laşmaları “tarixi əhəmiyyətli” adlandırma-
sı, əslində, diplomatik prosesin məntiqini 
tam şəkildə ifadə edirdi: ABŞ-ın vasitəçi-
liyi bu dəfə qarşılıqlı maraqları uzlaşdıran 
platforma rolunu oynayırdı. Vaşinqton for-
matında aparılan danışıqlar Azərbaycanın 
mövqelərinin beynəlxalq legitimliyini daha 
da gücləndirdi. Vaşinqton görüşləri həm 
də diplomatiyada yeni ünsiyyət üslubunun 
yaranmasına təkan verdi. Əvvəllər regionla 
bağlı müzakirələrdə ABŞ daha çox “demok-
ratik dəyərlər və insan haqları” kimi norma-
tiv aspektləri önə çıxarırdı. İndi isə diqqət 
konkret reallıqlara – enerji təhlükəsizliyinə, 
nəqliyyat xətlərinə, texnoloji inteqrasiyaya 
və sülh prosesinin davamlılığına yönəlib. 

Əslində, Vaşinqton formatı ilə əldə 
edilən nəticələr bir sualı da ortaya çıxarır: 
ABŞ-ın vasitəçiliyi bu dəfə hansı məqsədə 
xidmət edir – Qafqazda yeni nizamın for-
malaşdırılmasına, yoxsa balanslı güc bölgü-
sünə? Cavab birmənalı deyil, amma bir fakt 
dəyişməzdir – Azərbaycan bu dəfə diploma-
tik gündəmi formalaşdıran əsas subyektlər-
dən biridir. 

Beləliklə, bu gün Azərbaycan–ABŞ mü-
nasibətləri təkcə yeni dostluğun başlanğıcı 
deyil, keçmiş ziddiyyətlərin də xülasəsi de-
yil. Onlar qarşılıqlı hörmət, strateji rasional 
və uzunmüddətli perspektiv üzərində forma-
laşmış möhkəm tərəfdaşlıqdır. Əgər 1990-cı 
illərdə sual “Azərbaycan ABŞ üçün nə qə-
dər önəmlidir?” idisə, indi ssenari dəyişib: 
ABŞ Cənubi Qafqazda balansı və enerji təh-
lükəsizliyini Azərbaycanın iştirakı olmadan 
qoruya ilməz – Bakı olmadan bu mənzərə 
tamamlanmaz.

ùəbnəm ZEYNALOVA, 

siyasi elmlər üzrə fəlsəfə doktoru


